
5 сурет 

а) Суретте көрсетілген элементтердің атын жаз; 

ә) Электр тізбегінің сызбасын сызу; 

б) Амперметр мен вольтметрдің бөлу мәнін және қателігін 

анықтау; 

в) Амперметр мен вольтметрдің көрсеткіштерін жазу; 

г) Резистордың кедергісін анықтаңыз. 

 Міне осы секілді оқушылардың сыни тұрғыдан ойлау қабілетін дамытуға арналған 

эксперименттік есептер, шығармашылық жаттығулар, т.б. қызықты үй тапсырмаларын бере 

отырып біз оқушылардың физикалық ойлауын дамыта аламыз. 

ФИЗИКА МЕН МЕДИЦИНАНЫҢ ИНТЕРГРАЦИЯСЫ НЕГІЗІНДЕ 

ОҚУШЫЛАРДЫҢ ҚЫЗЫҒУШЫЛЫҒЫН ДАМЫТУ 

Г.Е.Сагындыкова, П.У.Баймишова 

Л.Н. Гумилев атындағы Еуразия ұлттық университеті, Астана, Қазақстан 

 

Физика сабағында оқушыларға нақты өмірден мысалдар келтіре отырып, олардың алған 

білімдерінің практикалық мәселелерді шешуге көмектесетінін көрсету қажет. Оқушылардың 

физика сабағында алған білімнің өмірлік маңызын түсінуі, теория мен практиканы тығыз 

байланыстырады, пәнге деген ынтасын, қызығушылығын арттырады. Ал оқушылардың 

білімге ынтасының болуы, олардың сабақтағы белсенділігінің артуына білім сапасының 

жоғарлауына ықпал етеді.  

Оқушылардың пәнге деген қызығушылығын физика мен медицинаның интеграциясы 

негізінде арттыру, функционалдық сауаттылығын қалыптастыру мақсатында 7-9 сыныптарда 

сәйкесті тақырыптарда күнделікті өмірмен байланысты құрылымдық (контексттік) 

тапсырмалар беру маңызды болып табылады.  

Құрылымдық тапсырмалар - бұл шарты нақты өмірлік жағдайлар болып табылатын 

практикалық мазмұны бар тапсырмалар. Бұл стандартты емес тапсырмалар, олар танымдық 

түрінде ұсынылады. Мұндай тапсырмалар күнделікті өмірдегі физикалық құбылыстарды және 

оқу процесінде алынған білімді практикада қолдануды көруге мүмкіндік береді. Құрылымдық 

есептерде ұсынылған сұрақтар тақырыпқа қызығушылық тудырады, материалды жақсы 

игеруге және физиканың зерттелетін заңдарының мәнін түсінуге ықпал етеді, олардың 

өмірмен байланысы одан да айқын болады.  

Физика сабағының медицинамен интеграциясы негізінде оқушылардың физика пәніне 

деген қызығушылығын арттыру мақсатында өзіміз құрастырып, оқушыларға орындауға 

ұсынған құрылымдық тапсырмаларды бірнеше мысалдар арқылы көрсетеміз. 

1) Тақырыбы: Сұйықтықтар мен газдардағы қысым, Паскаль заңы. 7-сынып. 

Білім дағдысының деңгейі: білу, түсіну, қолдану.  

Мәнмәтін: Қан қысымы — қан тамырларының қабырғаларына түсетін күш. Қан қысымы 

адамның жасы мен денсаулығына байланысты болады. Ол қантамырларда бірдей болмайды. 

Қан қысымы тонометр арқылы иық артериясында өлшенеді. Қалыпты жағдайда ең жоғары 

қысым (110-120 мм.сын.бағ) жүректің қарыншаларының жиырылуы кезінде байқалады. Ең 

төменгі қысым (60-80 мм.сын.бағ) жүректің қарыншаларының босаңсуы кезінде 

байқалады. Лүпілдік қысым деп жүрек қарыншасының жиырылуы мен босаңсуы кезіндегі қан 

қысымының айырмашылығын айтамыз. Ол қалыпты жағдайда 40 мм.сын.бағ-на тең. Қан 

қысымын тыныштықта, денені босаңсытып, тамақтан кейін 20-30 минуттан соң өлшеу керек.  

Артурдың атасының қан қысымы жиі көтеріліп кетіп ауырып қала беретін болған  соң 

туысқан мейіргер тәтесі қан қысымын өлшеуді үйретті. Енді Артур атасының қан қысымын 

күніге 3 мезгіл өлшеп, арнайы дәптерге көрсеткіштерін жазып отырады. Бүгінгі 

өлшегені  таңертең-100-140 мм.сын.бағ., түсте-110-130 мм.сын.бағ., кешке 110-140 

мм.сын.бағ. көрсетті. 

Тапсырма: 

1. Қан қысымын өлшейтін құрал атын жазыңыз ________________; (1балл) 

2. Адамда қалыпты жағдайда жоғарғы қысым қанша мм.сын.бағ. тең болатынын 

жазыңыз __________________; (1балл) 

3. Адамда қалыпты жағдайда төменгі қысым қанша мм.сын.бағ. тең болатынын 

жазыңыз __________________; (1балл) 

4. Лүпілдік қысымның қалыпты жағдайдағы мәнін көрсетіңіз _____; (1балл) 

5. Үш мезгілдегі жоғарғы қысым, төменгі қысым, лүпілдік қысымды графикте 

бейнелеп көрсетіңіз. (6 балл) 

2) Тақырыбы: Тірі ағзалардың тіршілігінде жылу құбылыстарының атқаратын рөлі. 8-

сынып. 

Білім дағдысының деңгейі: білу, түсіну, қолдану. 

Мәнмәтін: Адам ағзасындағы жылу алмасу қан айналымының арқасында жүреді. Қан 

капиллярларға жеткенде дененің жеке бөліктеріне жылу жеткізеді. Ағзаның жоғалтқан жылуы 

сол дәрежеде орнына келуі керек, әйтпесе аса қатты қызу немесе өте қатты тоңу орын алады. 

Тұрақты температураның сақталуына жылу реттеу механизмдері жауап береді. Тірі 

ағзалардың көптеген түрлері үшін тиімді температуралық режим 15 °Сден 30°Сге дейінгі 

аралық. Адамдардың өмір сүруі үшін міндетті шарттардың бірі – дене температурасының 

тұрақты болуы. Бұл ішкі органдар мен бұлшықеттер үшін маңызды. Терінің температурасы 

қоршаған ортаға байланысты өзгеріп отырады. Дененің ішкі органдары мен терінің 

температурасының айырмашылығы 10ºСқа дейін болуы мүмкін. Зат алмасу қарқынына 

байланысты ішкі ағзалар температурасының бір – бірінен айырмашылығы бар.  Мысалы: 

қолтық – 36о-37оС, ауыз қуысы – 37,2-37,5оС, тік ішек – 37,5-37,9оС, ішкі ағзалар – 37,8-38оС, 

бауыр – 38,5-39,5оС, кеуде – 30-34оС, қол – 29,5-33оС.  

Тәулік ішінде адам денесінің температурасы 0,5-0,90С аралығында ауытқып отырады. 

Айша өзінің денесінің температурасын бір күнде әр екі сағат сайын өлшеді.  

Тапсырма: 

1. Адам ағзасында кездесетін жылу берілу түрлерін көрсетіп, жауабыңызды негіздеңіз. 

(3 балл) 

2. Тірі ағза үшін тиімді температуралық режимді Фаренгейт және Кельвин шкалалары 

арқылы өрнектеп көрсетіңіз. (2 балл) 

3. Адамның денесіндегі ең төменгі және ең жоғарғы температура көрсететін ағзаларды 

көрсетіңіз. (2 балл) 

4. Айша денесінің температурасының тәулік ішінде өзгеру графигін құрыңыз. (2 балл) 

5. Адам денесінің температурасын сыртқы факторлар арқылы көтеру немесе түсіру 

жолдарын жазыңыз. (3 балл) 

3) Тақырыбы: Тұрақты электр тогы тарауын қайталау. 8-сынып. 

Білім дағдысының деңгейі: білу, түсіну, қолдану. 

Мәнмәтін: Ағзаға күші аз болатын тұрақты токпен әсер етіп, емдеу 

әдісі гальванизация деп аталады. Бұл тұрақты токтың ескі атымен, яғни гальваникалық ток 

есімімен байланысты. Гальванизация кезінде кернеуі 60-80 В, күші 5- 15 мА болатын, токтың 

тығыздығы 0,1 mА/см2 шамасынан артық болмайтын тұрақты ток ұлпаларға электродтардың 

көмегімен жіберіледі. Электродтар дегеніміз ток көзінің полюстерімен жалғанатын металл 

өткізгіштер. Электродтарды терінің бетіне тікелей орналастыруға болмайды. Өйткені 

электродтар бетінде ұлпалар құрамындағы хлорлы натрий, тер құрамындағы ас тұзы 

ерітінділерінің электролизі кезінде түзілген өнімдер теріні күйдіруі мүмкін. Ол үшін 

гигроскопиялық материалдан (байка, фланельден) жасалған қалындығы 1 см-ден кем 

болмайтын, өлшемдері барлық периметрі бойынша металл пластинканың өлшемдерінен 1,5-2 

см-ге артық болатын қалың төсеніштер қолданылады. Төсеніш сумен не әлсіз тұзды 

ерітіндімен дымқылданады. Ол электродтағы екінші ретті реакция өнімдерін өзіне сіңіреді. 

Тапсырма: 

1. Гальванизация кезіндегі төменгі кернеу мен ток күші жағдайындағы және жоғары 

кернеу мен ток күші жағдайындағы кедергіні есептеңіздер. (3 балл) 

2. Гальванизация кезіндегі берілген ток тығыздығын ХБЖне айналдырыңыздар. (1 балл) 

3. Теріні күйіп кетуден қорғайтын төсеніштің берілген өлшемдерін ХБЖ-ға 

айналдырыңыздар. (2 балл) 

4. Тұрақты ток көмегімен дәрілік заттарды адам ағзасына енгізу мүмкін бе? 

Жауабыңызды дәйектеңіз. (4 балл) 

5) Тақырыбы: Дыбыс, дыбыстың сипаттамалары, акустикалық резонанс, жаңғырық. 9-

сынып. 

Білім дағдысының деңгейі: білу, түсіну. 

Мәнмәтін: Ультрадыбыс (син: эхография, ультрадыбыстық сканерлеу, сонография, УЗИ) 

бұл тығыздығы әр түрлі тіндер мен ағзалардан өткен кезде ультрадыбыс толқындарының әр 

қилы шағылысуына негізделген әдіс. Ультрадыбыс дегеніміз – адам құлағы қабылдай 

алмайтын жоғары жиілікті 2 кГц пен 108 Гц аралығындағы акустикалық тербелістер. 

Ультрадыбыстық эхография ішкі ауруларды анықтауда кеңінен қолданылады. Эхография 

жүрек ахауларын, оның түрін, жүрек ісіктерін, т.б. өзгерістерді табуға мүмкіндік береді. Сол 

сияқты бауыр және өт жолдары, ұйқы безі, бүйрек, қалқанша безі, т.б. Ағза ауруларын 

анықтауда маңызы зор. Ультрадыбыспен зерттеу әдісі неврологияда, офтолмологияда, 

отоларингологияда, акушерлік және гиникологияда, урологияда қолданылады. 

Тапсырма:  

1. Дыбыс түрлерінің, жаңғырықтың анықтамасын тұжырымдаңыз. (3 балл) 

2. Мәнмәтінде берілген ультадыбыстың төменгі жиілігін ХБЖ-ға 

айналдырыңыз.                    (1 балл) 

3. Мәнмәтінде берілген ультадыбыс жиілігінің төменгі және жоғарғы шектері үшін 

толқын ұзындығын есептеңіз. (3 балл) 

4. Мәнмәтінді оқи отырып УДЗ (УЗИ) құрылғысының жұмыс істеу принципін өз 

түсінігіңізбен тұжырымдап жазыңыз. (3 балл). 

Осылайша, сабақтарда физика мен медицинаның интеграциясына негізделген 

құрылымдық тапсырмаларды оқушыларға ұсыну алдында, одан кейін бірніші рет 

медицинамен байланысты тапсырмаларды орындағаннан кейін сауалнама алынды.  

Сауалнама нәтижесінде физика сабағында медицинамен байланысты құрылымдық 

есептер шығару нәтижесінде оқушылардың пәнге деген қызығушылығы артқандығы 

анықталды.  

Қорытындылай келе, функционалдық сауаттылықты қалыптастыруға бағытталған білім 

мазмұнын жете игерген оқушылар алған білімдері мен біліктерін өмірлік жағдайларда қолдана 

біледі, бұл оқушылардың алған білімдері мен біліктерін сыни тұрғыда бағалай білуі, өз 

бетінше зерттеу жүргізуі, өзінің пікірін негіздей білуі, өмірлік міндеттерді шешуге тиімді 

пайдалана білуі арқылы көрінеді.  

 

Әдебиеттер 

1. Мектепке дейінгі тәрбие мен оқытудың, бастауыш, негізгі орта, жалпы орта, техникалық 

және кәсіптік, орта білімнен кейінгі білім берудің мемлекеттік жалпыға міндетті 

стандарттарын бекіту туралы Қазақстан Республикасы Оқу-ағарту министрінің 2022 жылғы 3 

тамыздағы № 348 бұйрығы. 

2. «2022-2023 оқу жылында Қазақстан Республикасының орта білім беру ұйымдарында оқу 

процесін ұйымдастырудың ерекшеліктері туралы» әдістемелік нұсқау хаты. 

Білім беру жүйесінің қазіргі таңдағы көптеген өзгерістері мен критериалды жүйесі 

қарқынды дамуда. Физика пәнін интреграциялауда музыканы байланыстыру жолдарын 

қарастыруға болады. Алайда оның негізгі функцияларын жетік, әрі толық қарастыру 

керек.  Музыкалық білім оқу және сауаттылық дағдылары, кеңістіктік-уақыттық ойлау, 

математикалық қабілеттер және эмоционалды интеллект сияқты барлық салаларда 

нәтижелерді жақсартуға ықпал етеді. Соңғы онжылдықтарда техникалық жетістіктермен 


